
        
            
                
            
        

    
	ХОЁР ШАГАЙ

	(Ардын аман домог)

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁР ШАГАЙ

	I

	 

	— Хөдсөн дээлтэй хөмөн гуталтай түшмэл гуайн амрыг эрье гэж улаан жинстэй залуу түшмэл ёжлон мэндлэв.

	Хал үзэж хашир таньсан өвгөн хэнэггүй:

	— Газар нутгаа худалдаж, гахай болтол таргалсан ноёд амгалан уу? гэж хариу мэндэлжээ.

	Ингэж хоёр хошууны хэрэг нийлэх түшмэд уулзалджээ.

	Халхын баруун аймгийн нэг баян хошууны ноён түшмэд «Ураг түнш» хятад пүүстээ хэсэг газар нууцгай худалдсан байжээ. Тэрийг нь тэдний хошуутай зах залгаа нэгэн ядуу хошууныхан мэдчихээд их хүрээний манж сайдад зарга мэдүүлжээ. Баян хошуу нь ядуу хошуугаа хэд дахин дарласан юм байж. Тэгээд ядуу хошуу өшөөгөө авах гэж зарга мэдүүлж Баян хошуунд бичигтэн түшмэл олон боловч ухаантай түшмэд ховор аж. Ядуу хошуунд ганц мулгуу түшмэл, хоёр бичээч залуу байдаг боловч тэд нь хошууны хэрэг мэддэггүй, харин хэдэн өвгөчүүл бичиг мэддэг «Хуурай түшмэл» хошуу аймгийн албанд тэр мулгуу түшмэлийг орлож очдог байж. Тэр өвгөдийн нэг Доной өвгөн энэ удаа хошууны захирагчийн хүрэн жинсийг өнгө нь урагдаж ноороод хөвөн нь цухуйсан лоовууз дээрээ хадаад хуучин хөдсөн дээлээ өмсөж, хөмөн бойтогтой ирсэн байж. Тэгээд эр залуу түшмэл ёжлон мэндэлсэн нь тэр юм байж.

	 

	II

	 

	Хоёр хошууны заргыг хагалахаар их Хүрээнээс нэг манж түшмэл ирж. Тэр цагийн ёсонд үдэш бүр манж түшмэлийн гэрийг эргэж залбирах учиртай байж.

	Өвгөн, манж түшмэлийн гэрийг тэр ирсэн оройгоо эргэж

	— Мөн үнэнийг нь олдог түшмэл ирсэн болов уу?

	Мөнгө алт хүсдэг амбан ирсэн болов уу гэж үглэж явжээ.

	Гэрт байсан манж түшмэл монгол хэл муухан мэдэх тул өвгөний үгнээс «мөнгө»,«алт» гэдэг хоёр үгийг сайн сонсож ядуу хошууны түшмэл хахууль өгье гэж дохио өгч байгаа ажээ гэж боджээ.

	Баян хошууны, газраа хятад пүүст худалдсан буруут хэргийг манж түшмэл сайн мэдэх боловч, баян хошууны «эе засах» шижир алт, цалин мөнгийг нэлээд авч амжсан тул баян хошууны буруут хэргийг зөвт болгох шалтаг бодож суутал Доной өвгөн «алт», «мөнгө» гэж залбирав гэж андуураад, одоо манж түшмэл хоёр хошууны заргыг үрэх тухай бодож эхэлжээ.

	 

	III

	 

	Маргааш өглөө нь хоёр хошууны түшмэл манж түшмэлд бараалхаж, заргаа шүүлгэж эхэлжээ.

	Цанхигар царайтай манж түшмэл ихэмсэг сүр үзүүлэн,

	— Мөргө. Сөхөр гэж хоёр хошууны түшмэлд тушааж баян хошууны түшмэд цөм сөхөрч, жинстэй малгайгаа авч манж түшмэлд мөргөжээ. Ядуу хошууны ганц өвгөн түшмэл суучихсан байж. Манж түшмэл уурсан нүд нь бүлтийж:

	— Хэрхэн учир Дайчин улсын хааны зарлигаар зарсан түшмэлд сөгдөн мөргөсөнгүй вэ? гэж зандран байцжээ.

	Доной чичивхийсэнгүй сахлаа илэн байж:

	— Дайчин улсын хааны зарлигаар зарсан түшмэл, Дайчин улсын хааны зарлигаар өргөмжилсөн жинс зэрэгтэй түшмэл хоёр аль нь алиндаа сөгдөж мөргөх учиртайг баян хошууны хууль мэдэхгүй түшмэдэд сэнхрүүлэхийг хүснэ гэж манж түшмэлд хэлжээ.

	Дайчин улсын хааны өргөмжлөн шагнасан сайд түшмэд, зарлигаар зарсан сайд түшмэдээс эрх ямба илүүтэй байдгийг манж түшмэд мэдэх тул Доной өвгөний зүй ёсны үгэнд дийлэгдэж нэр төрөө хугарахаас балмагдан айж:

	— Түшмэл миний сорихыг даагаагүй нь баян хошууны түшмэдэд их гутамшиг болжээ гэж хууль бус сүр үзүүлснээ, хууран сорьсон хэрэг болгож баллахыг манж түшмэл оролджээ.

	 

	IV

	 

	— Бичээч ээ, баян хошууны их түшмэл өвгөнд, өнөө орой хууч хөөрье гэж урих бичиг зохиогоод одоохон хүргэж өг гэж ядуу хошууны өвгөн хэлжээ.

	Ядуу хошууны өвгөн түшмэлийн гэрт аяганы намхан ширээ дээр тосон дэн сүүмэлзэж хоёр өвгөд аймаг хошууны сайн гэгдсэн түшмэдийн тухай хууч домог хүүрнэж суув.

	Ядуу хошууны өвгөн, баян хошууны түшмэлээс ахмад ажээ. Нөгөө түшмэлийн үгийг «зээ, зээ» гэж сонсох бөгөөд орон дээгүүрээ хөндлөн хажуулжээ.

	Баян хошууны түшмэл сүүмэлзэж байгаа дэнгийн голыг засан хошууныхаа их мэргэн гэгдсэн өөрийн багш түшмэлийн тухай их л сүр бадруулан хүүрнэж байж. Ядуу хошууны түшмэл зүүрмэглэв бололтой... «зээ, зээ» гэхээ больжээ.

	Ахмад хүнтэй ярьж байгаад үгээ дутуу гарч явах аягүй санагдаад баян хошууны түшмэл ярихаа түр зогсоод дэнгийн голыг засаж гэрэл орохын завсарт ядуу өвгөний бойтгийн ул цоорсныг хараад:

	— Хошуу даасан түшмэл ийм ядуу ч байх гэж дээ гэж баахан элэг баримаар бодогдовч, тэр ядуу өвгөний ер бусын ухаантайг нь санаад тэгж арай чадсангүй. Ядуу өвгөнийг дугхийгээд босохыг түр хүлгэлзэв. Тамхи татах гэсэн гансаа мартчихжээ. Дэнгийн голыг дахин засах гэсэн нь унамаар болохоор нь больжээ. Ингээд хийх юмгүй, дэмий суухад хүрч, ширээний буланг нясчин суутал, дэнгийн цөгцний бөөрцөг дор сүүдэрт хоёр торгор юм үзэгджээ. Тэр хоёр нь зассан засаагүй хоёр шагай байж.

	Монгол хүн шагай орхих дуртай. Уйдсан түшмэл тэр хоёр шагайг орхиж үзвэл зассан нь морь босож, засаагүй нь онх босжээ. Баян хошууны түшмэл хоёр шагайгаа харахад сууж байгаа, хэвтэж байгаа хоёр түшмэл шиг санагдаж, бас нэг бодоход зарга нь хаашаа болохыг заасан юм шиг бодогдоод ер нь энэ хоёр шагайг засаад заргаа хаашаа болохыг мэргэлэхээр шийдэж, бүлхтэй шагайг зүүн гартаа барьж, хутгаа хуйнаас нь хархийтэл сугалжээ. Тэр чимээгээр ядуу өвгөн давхийн сэрж:

	— Та хутгаа сугалаад яах гэж байна? гэж асуужээ.

	— Шагай засах гэж байна, гэж баян хошууны түшмэл хэлжээ.

	 

	V

	 

	Ядуу хошууны түшмэлийн гэрт үүрийн хяраагаар дэн асаж хүн дүнгэр дүнгэр ярих сонсогдож байжээ.

	Луу цагт, манж түшмэл зарга шүүж эхэлдэг байжээ. Ядуу хошууны түшмэл баруун гартаа хамарлан нугалсан бичиг бариад манж түшмэлийн гэрт орж байгаа харагджээ. Баян хошууны их түшмэл манж түшмэлд бараалхаж ирсэн байж.

	Манж түшмэл, ядуу хошууны түшмэлийн бичгийг ярвайн үсэглэж шивнэн унших бөгөөд унших бүр царай нь чинэрэн барайж байж. Ядуу хошууны түшмэл, бичгийн доторх хэрэг манж түшмэлийг бухимдуулж чадсаныг битүүхэн ажиж мэдэв. Баян хошууны их түшмэл өнөө өглөө бараалхахдаа гарын бэлэг хүргэж, эе засаагүйгээс манж түшмэл хилэгнэв үү? гэж баахан бэмбэгэнэж байжээ.

	— Өнөөдөр зарга шүүхгүй. Хоёр түшмэл заргын хэргээ мэргэн ухаандаа тухтай болгоож бодох хугацаа олгоё гэж манж түшмэл хэлжээ.

	Баян хошууны их түшмэл гэртээ яаравчлан орж бага түшмэлдээ:

	— Чи одоохон манж түшмэлд өнөөдрийн тал засаагүй мөнгө хүргэ гэжээ.

	— Өчүүхэн түшмэл би өдөр бүр ийм их эд хүлээн авч түшмэл та нарыг зовоох учиргүй гээд тал засах мөнгийг авсангүй.

	Баян хошууны бага түшмэл нэлээд зальтай хүн байж. Манж түшмэлд бэлгээ тогтоолгох нэрийдлээр нэлээд марган үг хэлэлцэх далимдаа манж түшмэлийн өмнө дэлгээстэй байсан ядуу хошууны түшмэлийн бичгийг нүдний булангаар уншихад:

	“Баян хошууны түшмэд баруун хэсэг нутгаа Бадрахын пүүст худалдсан нь үнэнтэй атлаа уг гэмт хэргээ нуун дарж үнэнийг барьж сөхөж мэдүүлсэн манай ядуу хошууг худал мэдүүлсэн болгох, буянт сайд танд бузар эдийг тал засах нэрийдлээр оруулсаар байгаа нь буруут хэргээ булзааруулах гэсэн нь ил төдийгүй, Дайчин улсын хууль зүйлийг баримтлан тэдний дарж нуусан хэргийн үнэнийг шударга илчилсэн гэж хорссоор байгаа нь: Өчигдөр үдэш, эдний их түшмэл хуучин танилын хувиар энгийн ярилцаж байгаад намайг өчүүхэн зүүрмэглэх чөлөөнд шагай засах нэрийдлээр хутгаа сугалан бүлж алахыг завдсан билээ” гэжээ.

	Бага түшмэл манж түшмэлтэй маргахаа больж, ядуу хошууны түшмэлийн бичгийн тухай их түшмэлд мэдүүлж хэлэхээр довтолгон харьжээ.

	— Тэр, хоёр шагайг тийм холч бодлоор тавьж намайг урьсан байж. Тоогүй юм боллоо. Би юунд хутгаа сугаллаа. Ноён жинсгүй, би түшмэлгүй болов оо, гэсэн үг нь гүйцэлдэж ядуу хошуу заргаа авсан гэнэ билээ. Аргатыг аргаар, баширтыг башраар гэдэг үлгэр энэ ажээ.

